
NUUSBRIEE = NOORDELIKE SINODE




Kliek op die knoppie en besoek ons sinode se webwerf [www.ngk-ntvl.com]  Daar kry jy oor sake soos -   >  Kampterreine  >  Kerkorde 2008 (pdf-formaat)   > Gemeente en leraar inligting
 

 30 Januarie 2009   
 

 Sokker 2010   

**  Die Wêreldbeker is minder as 500 dae weg.  Op een of ander manier gaan almal in Suid-Afrika se lewens daardeur geraak word.
**  Christene in Suid-Afrika en baie ander plekke sien in die Wêreldbeker 'n wonderlike evangelisasiegeleentheid. Die NG Kerk neem aktief deel.  Thinus Grobler (082 564 2722 / tgrobler@vodamail.co.za) staan aan die hoof van die NG Kerk se span.
**  Die aksies word oorhoofs deur SASCOL (South African Sports Coalition) gekoördineer.  Hulle reël tans 'n aantal streeksbyeenkomste.  Gauteng s'n sal op 23 Ferbrauarie - 1 Maart plaasvind.  Ons sal meer inligting gee sodra ons dit ontvang.



 Help asseblief!  **  Verskil bevat dikwels inligting wat 'n plekkie in julle gemeetenuusbrief / - aankondigings verdien.
**  Verskil word aan al die leraars en kerkkantore in die Noordelike Sinode gestuur.  Soms is daar inligting wat by ander punte in die gemeente (soos bedieninge of mevrou dominee) moet uitkom.  Help asseblief daarmee!
**  Ons wil ook graag die redakteurs van die gemeenteblaaie op ons adreslys plaas.  Daarvoor benodig ons asb hulle naam, van en e-posadres [stuur dit asb aan hermien@noordsin.co.za].
**  Weet jy dalk van iemand wat sou belangstel om Verskil te ontvang maar nie op ons bestaande e-poslys is nie?  Kliek dan hier:  >> Ek wil asb inteken op Verskil 
**  Kliek hier indien jy nie meer die Verskil wil ontvang nie >> Kanselleer asb my intekening op Verskil   
**  En - groot asseblief - laat ons asseblief weet va enigiets nuuswaardig.  Fotos is veral baie welkom.




National Church Leaders Consultation: Verklaring in Afrikaans 
Kliek hier vir 'n Afrikaanse vertaling van die Engelse verklaring wat verlede week aangestuur is.  Die Engelse teks bly die amptelike weergawe.
Vir enige navraag  - tel (012) 342 0092, kobusg@ngkerk.org.za / algemenesinode@ngkerk.org.za

 Biddag vir Onderwys en Opvoeding
 

Dit is hopelik op u gemeentekalender aangeteken dat 8 Februarie afgesonder word vir voorbidding rondom die saak van Onderwys en Opvoeding.  Kliek hier vir 'n nuusflits soos opgestel deur dr Gustav Claassen oor hoe die dag aangewend kan word. 
  

Mosambiek werkgroep byeenkoms
 

Die volgende Mosambiek Werkgroep byeenkoms vind op 17 & 19 April 2009 te Machava, Maputo plaas.  Indien julle 'n uitreik beplan kan julle by hierdie byeenkoms al die rolspelers persoonlik te ontmoet.  Al die leraars van die Igreja Reformada em Mocambique Sinodo Novo sal ook teenwoordig wees.  Kontak Corrie Swanepoel (Oostelike Sinode), tel 012-804 9543/4, epos getuie@sinoos.co.za.
 

E-Kommunikasie
 

Oorgeneem uit VrydagNuus, 30 Januarie 2009:  Sedert 2000 het daar geleidelik 'n invloedryke elektroniese kommunikasienetwerk in die NG Kerk gegroei.  Op versoek van die Algemene Sinode se Taakspan vir Kerklike Media (ATKM) het verteenwoordigers van die onderskeie sinodes (Algemene Sinode ingeslote) se elektroniese nuusbriewe op 19 en 20 Januarie in Kemptonpark ontmoet om te gesels oor gemeenskaplike waardes en kriteria betrokke in hierdie kragtige kommunikasie-instrument. Kliek hier en lees wat die indrukke van  Elbie Raath (OVS) en Clem Marais (Namibië) van die werkswinkel was (effe redaksioneel versorg). 
 

 Stabilis : gemeentes se bedieningsvennoot
 

Stabilis Behandelingsentrum vir substansafhanklikheid ontvang daagliks navrae van bekommerde ouers, skool hoofde en geneeskundiges. Persone begin hul kommer verwoord oor die toename van dwelmmisbruik onder die jeug. Die behoefte aan inligting word duidelik en Stabilis reik die hand om u gemeente of jeugaksie by te staan in die verband. Skakel Stabilis om die verskillende moontlikhede vir praatjies of werkswinkels te bespreek.

Vir verdere navrae skakel Jacques Botes by (012) 333 7702 of pro@stabilistc.co.za
 

PEN: Sun Sparrows Fietstoer 2009
 

[image: image3.png]n
'%%@.}Edge -



Sun Sparrows Kleuterskool het sy deure oopgemaak in April 2004 en is na net meer as 4 jaar die trotse versorger van meer as 60 kleuters op ‘n gegewe tydstip.  Hier is 6 onderwysers wat voltyds na die kinders omsien en die opvoedkundige program aanbied. Ons versorg nie net die kinders nie maar streef daarna om na die hele gesin uit te reik en te help waar ons kan.  Daar is met werkskepping programme en ouerleiding aande begin.  Hiervoor het ons ‘n saaltjie benodig waar ons die funksies kan aanbied en ook op reëndae met die kinders speletjies kan speel.
 
Ons benodig ten minste nog R150 000.00 om die saal te kan voltooi.  ‘n Groep avontuurlustige Samaritane beplan om weer van Pretoria na Kaapstad fiets te ry om die res van die fondse in te samel.
 
Ons sal dit hoog op prys stel indien u sou kans sien om met een van die volgende items te help: die borg van ‘n fietsryer, bydrae tot brandstof vir die ondersteunings voertuie, of enige bedrag geld wat kan help om ons droom te verwesenlik.
 
"Mad dogs and Englishmen go out in the midday sun".
 
“Mense sê dieselfde van ons as fietsryers - ons moet mal wees om dit in die somerson op die fietse deur die Karoo te waag.  Maar mallerig of nie,  ons gaan dit doen - en sien selfs uit daarna”
 
Dit is die woorde van die 9 ‘maltrappers’ wat 1729 km Kaap toe ry – met hulle fietse – om die Argus te gaan ry!!  Hulle vertrek 21 Februarie uit Pretoria en beplan om 6 Maart in die Kaap te arriveer.  Die Argus is die 8ste Maart
 

Navrae:  Tel 012-323 6688;  e-pos info@pen.org.za;  www.pen.org.za

Gemeente- en kollega-nuus

*  Kameeldrif:  Vakature: Termynkontrak Leraarspos - Hierdie kontrakpos word hoofsaaklik geskep vir die bediening by die Jakaranda Kinderhuis.  Stuur 'n aansoekbrief met 'n CV per e-pos aan info@kameeldrif.ng.org.za.  Navrae: dr Roelf Opperman (082 335 1156) of dr Willem Pretorius (083 560 6668)  Sluitingsdatum vir aansoeke: 2 Februarie 2009 

--------------------------------------------------------------------------------------------------------
*  Pietersburg-Oos:  Lou-Maré Denton het 'n beroep na Brackenfell aanvaar.
--------------------------------------------------------------------------------------------------------
*  Rustenburg-Bergsig:  Pieter Jordaan (vroeër van Meyerton) is op 25 Januarie hier bevestig as leraar.  Ons wens hom en Angelique seën toe in hul nuwe werkkring.
----------------------------------------------------------------------------------------------------------------------------------
 

Ten slotte

Nuttige webwerwe:   Weet jy dalk van 'n webwerf wat iets vir jou mede-rekenaarfundis of -analfabete kan beteken?  Laat weet 'seblief!
**  Die Algemene Sinode (www.ngkerk.org.za) en die Noordelike Sinode (www.ngk-ntvl.com) se webblaaie is seker al lankal deel van jou "favourites".

**  Op soek na gratis programme wat ellerhande goeters kan doen?  Probeer www.giveawayoftheday.com.

 

BYLAES
 
Verklaring voortvloeiend uit die Nasionale Kerleierskonsultasie

wat  op 19–20 Januarie 2009

by die Lanzerac Hotel, Stellenbosch gehou is
20 Januarie, 2009, Stellenbosch – Ons as Kerkleiers van Suid-Afrika het op 19–20 Januarie hier op Stellenbosch vergader, 

· uiters bewus van die uitdagings wat Suid-Afrika die hoof moet bied, soos in besonder dehumaniserende armoede, die euwel van misdaad en korrupsie, geestelike slapte en morele verval, disrespek vir die Grondwet, die geloofwaardigheid van die komende verkiesing;

· bedag op die behoefte dat verkiesings vry en regverdig moet verloop;

· bewus van die politieke krisis waarmee ons bure in Zimbabwe te kampe het en ons aandag gevestig op die ramp wat in daardie land plaasvind; 

· ontstel deur die politieke en humanitêre krisis in die Midde-Ooste; 

· gerig  deur die eise van ons geloof.  

Ons reik gesamentlik die volgende verklaring uit:

1. 'n Nuwe visie vir Kerkleierskap 

Ons verbind ons om 'n helder en vreeslose profetiese stem te wees wat morele leiding aan die nasie, en verder as die nasie, gee;  

Ons onderneem om 'n omgee-samelewing te bou en te bevorder wat lewe in al sy vorms as geskenk van God sal beskerm, eer en uitbou;  

Ons sal dit vermag deur Jesus Christus te volg wat deur sy menswording sy eie lewe gegee het om dié van ander te red (Johannes 10:10).

2. Die rol van die Kerk

Ons beskou dit as ons plig om leiding te gee aan die nasie wat sake betref wat die lewens van ons burgers raak. In die verlede het ons ons regmatige rol vervul in die bou van 'n demokratiese bedeling en ons verbind ons daartoe om voort te gaan hiermee gedurende die komende verkiesing, deur nie net onpartydige ontleding te bied nie, maar ook etiese leiding.

3. Goeie regering en aanspreeklikheid 

Ons verkiesingstelsel behoort goeie regering, verantwoordbaarheid teenoor die kiesers en morele en etiese leierskap uit te bou.  

4. Wat sal van ons vereis word gedurende die verkiesing?

Suid-Afrika het al drie nasionale en provinsiale verkiesings gehad waarin die burgers van die land en politieke partye 'n aanbevelenswaardige vlak van politieke verdraagsaamheid geopenbaar het. Hierdie verkiesings was momente van genade en goedheid, hoop en optimisme. Daar bestaan geen rede om van hierdie tradisie af te wyk in ons relatiewe jong demokrasie nie. 

Van alle Suid-Afrikaners sal 'n liefde vir die land en 'n verbintenis om sy mense te dien, gevra word; 'n gees wat erken dat, alhoewel ons aan verskillende politieke partye behoort, ons 'n gedeelde menslikheid en toekoms het. 

Ons rig dus om hierdie rede 'n appèl aan alle Suid-Afrikaners om diegene te verwerp wat die heiligheid van die lewe goedkoop maak deur hulle tot geweld te wend om hulle politieke doelwitte te bereik. Ons doen 'n beroep op alle politieke partye om te hou by die verkiesingsgedragskode en nie deel te word van veldtogte wat gekenmerk word deur die uitskel van mense, leuens, dreigemente van geweld, omkopery of korrupsie wat daarop gemik is om die uitslag van die verkiesing te beïnvloed nie. 

Ons doen 'n beroep op alle Suid-Afrikaners om krities te wees en met politieke partye in gesprek te tree oor hulle beleidsverklarings, en om kritiek te lewer oor wat hulle in die media lees en hoor. Dit is deur openbare debatvoering in die ope mark van idees dat ons kan meewerk om ons demokrasie te verdiep.   

Vrye en regverdige verkiesings vereis doeltreffende en deursigtige verkiesingspraktyke voor, gedurende en onmiddelik na verkiesingsdag.  In hierdie verband doen ons 'n beroep op die regering om toereikende befondsing vir kieseronderrig en voorbereidings te bewillig en om die werk wat deur die Onafhanklike Verkiesingskommissie gedoen moet word, te steun. 

Van die media sal gebalanseerde en kennisverrykende verslaggewing geverg word, asook 'n kritiese analise van elke party se program/beleidsverklaring. Die media sal die ekstra myl moet loop in die deurgee van inligting na die burgers op ‘n manier wat hulle in staat sal stel om betekenisvol aan die verkiesing te kan deelneem.

5. Die krisis in Zimbabwe

As kerkleiers in Suidelike Afrika is ons diep verontrus en gepynig deur die lewensverlies en die voortgaande verbrokkeling van die sosiale, politieke en ekonomiese situasie in Zimbabwe.  Die situasie versleg by die dag en baie mense uit Zimbabwe vlug na omringende lande. Hierdie ernstige situasie word vererger deur die onlangse uitbraak van cholera. Die gesondheidsorginstellings het ten gronde gegaan en die stelsel kan die krisis nie hanteer nie. Die gevolg hiervan was vernietigend met die verlies van meer as tweeduisend lewens volgens amptelike verslae. 

Zimbabwe het ineengestort. Ons glo dat Robert Mugabe aan onwettige mag vashou. Die mense van Zimbabwe het op 31 Maart 2008 hulle stem laat hoor en ‘n nuwe leierskap verkies; daarom doen ons 'n beroep op Robert Mugabe om te bedank ten einde demokrasie 'n nuwe kans te gee. 

SAOG en die Suid-Afrikaanse regering het die mense van Zimbabwe en die kontinent in die steek gelaat deur hulle sogenaamde stille diplomasie. Ons doen met respek 'n beroep vir die tussentrede van die Afrika-Unie en die aanstelling van 'n nuwe fasiliteerder vir die onderhandelings in Zimbabwe.  Voormalige President Thabo Mbeki is gekompromitteer en is nie langer geskik vir die mediasieproses nie.  

Ons doen ook 'n beroep op kerke, samelewingsgroepe en politieke leiers in Suidelike Afrika om die humanitêre krisis in Zimbabwe met mening te pak. Ons verbind ons daartoe:  

· om die eenheid van die kerk in Zimbabwe en die streek oor die situasie te soek en te fasiliteer 

· om ons susters en broers uit Zimbabwe wat gekom het om skuiling in ons land te soek, te verwelkom en te ondersteun 

· om bystand te verleen in die voorsiening van voedselhulp en ander materiële hulp aan mense van Zimbabwe deur kerkstrukture 

· om aktief mee te werk vir die ondergang van onregverdige heerskappy in Zimbabwe

Ons bid vir 'n tyd wanneer daar vrede, geregtigheid en sekuriteit in Zimbabwe sal wees en hou vas aan die hoop wat die profeet Jesaja uitgespreek het: 

Jou mense sal die ou puinhope herbou, die fondamente herstel wat al geslagte lank bestaan. Jy sal bekend staan as 'n volk wat sy afgebreekte mure herbou, wat sy strate herstel sodat daar weer mense kan woon. (Jesaja 58:12) 

6. Die vernietiging van Gasa

Ons wil ons absolute afgryse uitspreek oor die skokkende geweld, vernietiging en sterftes waaraan meer as 1,5 miljoen mense in die Gasa-strook en omringende gebiede onderworpe was.  

Ons keur op die sterkste moontlike manier die sinnelose bombardering van burgerlikes af, maar veral die disproporsionele wraakaanvalle wat ‘n wrede oes van dood en onmeetlike skade aan wonings, eiendom en infrastruktuur tot gevolg gehad het.   

Ons rig 'n opregte woord van simpatie en bemoediging aan alle Palestyne en Israeli's (Moslems, Christene en Jode) wat beseer is en verlies en trauma ervaar het "van mans en vroue van bloedvergieting".  

7. Slot

As Kerkleiers onderneem ons om oor hierdie en ander belangrike sake te beraadslaag en op te tree. Ons het ons verbind om gereeld te ontmoet en die situasie op 'n voortgaande basis te assesseer.  

Gaan deur die nou poort in. Die poort wat na die verderf lei, is wyd en die pad daarheen breed, en die wat daardeur ingaan, is baie. Maar die poort wat na die lewe lei, is nou en die pad daarheen smal, en die wat dit kry, is min (Matteus 7:13–14).

Uitgereik deur:

Vusi Mona

073 805 3177

namens

Nasionale Kerkleiers

Biskop Ivan Abrahams (Voorsittende Biskop van die Metodiste Kerk van Suidelike Afrika)












Terug na Verskil

8 Februarie:  Biddag vir Onderwys en Opvoeding

Dit is hopelik op u gemeentekalender aangeteken dat 8 Februarie afgesonder word vir voorbidding rondom die saak van Onderwys en Opvoeding. 

Ons is almal pynlik bewus van die krisis waarin ons onderwys op die oomblik is. Die agste Februarie kan ingeruim word om op 'n besondere wyse voorbidding te doen en so ondersteuning te gee aan diegene wat in die brandpunt van hierdie krisis is. Onderwysers/dosente beleef ongelooflike druk, leerders wanhoop omdat hulle nie voorberei word vir die arbeidsmark nie, skoolhoofde het met dissiplinêre en burokratiese nagmerries te doen, gemeenskappe versaak hulle betrokkenheid deur nie by beheerrade betrokke te raak nie.  

Hierdie is 'n geleentheid om op plaaslike vlak spesiale aandag te gee aan hierdie belangrike saak. Enkele wenke kan aan die hand gedoen word:

· Reël dat vir elke onderwyser 'n blommetjie aangesteek word of dat hulle 'n klein geskenkie ontvang;

· Versoek die Beheerliggaam /Vroue-Aksie om gedurende pouse 'n lekkerny voor te sit en die personeel te bedank vir hulle diens;

· Skep 'n voorbiddingsgeleentheid tydens die erdiens vir onderwysers/dosente en leerders. Nooi die plaaslike skoolhoofde (indien hulle nie lidmate is nie) vir die erediens.

Doen dus asb. iets besonders vir u onderwysers/dosente en leerders; maak die dag vir hulle spesiaal en aangenaam.  Maak hulle daarvan bewus dat die kerk op dié dag erkenning en ondersteuning aan hulle gee.

Baie dankie by voorbaat vir u entoesiastiese bydrae vir hierdie belangrike saak.

Groete

Gustav Claassen











Terug na Verskil
++++++++++++++++++++++++++++++++++++++++++++++++++++++++++++++++++++++++++++++++++++++++++++++++++++

Nuwe lig op E-kommunikasie
Sedert 2000 het daar geleidelik 'n invloedryke elektroniese kommunikasienetwerk in die NG Kerk gegroei.  Op versoek van die Algemene Sinode se Taakspan vir Kerklike Media (TKM) het verteenwoordigers van die onderskeie sinodes (Algemene Sinode ingeslote) se elektroniese nuusbriewe op 19 en 20 Januarie in Kemptonpark ontmoet om te gesels oor gemeenskaplike waardes en kriteria betrokke in hierdie kragtige kommunikasie-instrument. Lees hieronder Elbie Raath (OVS) en Clem Marais (Namibië) se indrukke van die werkswinkel was (effe redaksioneel versorg).
-------------------------------------------------------------------------------------------------------
e-Kom Werkgroep

Die personeel verantwoordelik vir die uitstuur van elektroniese nuusbriewe in die onderskeie sinodes was op 19-20 Januarie 2009 in Kemptonpark saam vir ’n informele werkswinkel – die eerste keer ooit. BybelMedia, Kerkbode en Lig se mense was ook daar om saam te werk aan die hele begrip van e-kommunikasie in die NG Kerk. 

Ons het gou besef dat elke sinode unieke omstandighede het waarin die opset, behoeftes en werkwyse verskil. Die diversiteit is nie negatief ervaar nie, maar het eerder daartoe bygedra dat ons baie by mekaar kon leer. Hoewel die benaderings verskil, aanvaar ons dieselfde waardes en kriteria en kon ons hartlik saamstem oor breë riglyne vir die samestelling van die nuusbriewe. Daar is ook verhoudings gebou, sodat ons in die toekoms selfs met groter vrymoedigheid van mekaar sal leer en leen. Ons gesamentlike doelwit van diens aan lidmate in elke gemeente is nuut onderstreep.

Die indruk wat my bybly, is dat hierdie netwerk van elektroniese inligting met integriteit bestuur word en ’n kragtige instrument in die NG Kerk is. Dat daar nog baie groter potensiaal is wat wag om benut te word, is ook waar. Vir dié doel is die e-Kom Werkgroep begin, met die vooruitsig van gereelde skakeling. 

Elbie Raath (Inligting & Kommunikasie)

(Uit ePosduif 7 van 23 Januarie)

e-Kom kry vlerke in NG Kerk

Sedert die begin van die eeu het elektroniese kommunikasie in die NG Kerk sodanig toegeneem dat daar tans weekliks baie meer as 3000 e-pos-adresse direk bereik word met ’n e-nuusbrief wat deur die 10 sinodes uitgestuur word. In sommige gevalle word hierdie nuusbriewe deur gemeentes oorgeneem wat dit weer langs hul eie e-kanale verder na lidmate toe versprei.

Dít het die afgelope week aan die lig gekom tydens ’n e-Kom werksessie wat in Kemptonpark gehou is. Dr Ben du Toit, Redakteur van Elektroniese Kommunikasie van die Algemene Sinode, het die byeenkoms van persone wat in die sinodes met e-nuusbriewe gemoeid is, geïnisieer. Dr Pieter Fourie, Uitvoerende Hoof: Bybel-Media, het gesê die impak van hierdie kommunikasie-medium moet nie in die kerk onderskat word nie. Verskeie praktiese wenke oor die bestuur van e-nuusbriewe is uitgeruil.

Die vergadering het besluit om Algemene Sinode se Taakspan vir Kerklike Media (TKM) te vra om voortaan ’n jaarlikse byeenkoms van ’n e-Kom Werkgroep vir die NG Kerk moontlik te maak. Hierdie eerste werksessie is reeds deur Bybel-Media geborg. Daardeur het hierdie media-arm van die kerk prakties gewys dat hy nie net in naam ’n kommunikasie-vennoot vir die NG Kerk is nie.

Ondertussen beoog die e-Kom Werkgroep om vroeg in die jaar ’n “elektroniese 

vergadering” te hou deur van Skype gebruik te maak. Hierdie uiters goedkoop manier om mense oor groot afstande (selfs internasionaal heen) as’t ware om een tafel byeen te bring, hou groot potensiaal in vir die kerk. Deur prakties aan só ’n “vergadering” deel te neem, word rolspelers in elk van die 10 sinodes deur “indiensopleiding” toegerus om die medium ook in eie kring te benut.

Clem Marais (PSD getaak met Kommunikasie, Namibië)

(Uit Feldmuis 2/2009)












Terug na Verskil

NUUSFLITS / NEWS FLASH


8 Februarie 2009











